
Beste Ouers 
 
KOMMUNIKASIE VAN DIE BEHEERLIGGAAM 
 
Algemeen 
Die Skool Beheerliggaam (SBL) verteenwoordig alle rolspelers by die skool, naamlik akademiese 
personeel, nie-akademiese personeel en ouers. Die SBL is verantwoordelik vir beleidsbepaling, 
terwyl die professionele bestuur in die Skoolhoof setel, in samewerking met die bestuurspan van 
die skool wat daardie beleide moet toepas. Komitees (finansies, akademie, sport, kultuur, 
dissipline, aanstellings, ens.) staan die SBL by met die verrigting van werksaamhede by die skool. 
 
Portefeuljes  

 Geboue en Terrein (James Nolte / Jan Brand) 

 Toerusting en Tegnologie (Deon Bezuidenhout) 

 Finansies (Lillibe de Jager) 

 Bemarking (Carine Smith / Natasha van Nelson) 

 Kultuur (Thelma Coetzee) 

 Akademie (Carine Smith) 

 Sport/SOKKE (Jan Brand / James Nolte) 

 Regsaspekte (Pieter Nel) 

 Sekuriteit/veiligheid (James Nolte / Jan Brand) 
 
U is welkom om enige vrae i.v.m. die werking van die SBL, komitees of onderstaande sake direk 
aan die komitee of Voorsitter te vra. Ons as SBL verwelkom u as ouers se insette en deelname op 
alle gebiede wat die skool raak. 
 
Bouprojek 
In ‘n vorige nuusbrief van 2012 het die SBL onderneem om u op hoogte te hou ten opsigte van die 
bouprojek se vordering. 
 
Soos reeds sigbaar is, is daar goeie vordering en is die projek soos beplan binne die beraamde 
tydskaal en begroting. Die boukomitee en projekspan vergader op ‘n gereelde basis met al die 
betrokke partye. Soos in ‘n vorige nuusbrief gemeld, was dit nie deel van die beplanning om enige 
fondse anders as die Departementele bydrae te gebruik nie en kan ons met blydskap rapporteer 
dat dit steeds die geval is. 
 
Ons kan verder rapporteer dat daar reeds verdere samesprekings was om as ‘n 2de fase nog 2 
addisionele klaskamers, kantore en dames ablusieblok met WKOD fondse aan te pak. Daar is tans 
nog geen besliste antwoord hieroor vanaf die WKOD ontvang nie. 
 
Ons is ook in die proses om te besin om Lochnerhof oor ’n tydperk van 4 tot 6 jaar van 4 
Afrikaanse bane na 5 Afrikaanse bane uit te brei. Ons sal verder daaroor kommunikeer wanneer 
alle relevante aspekte (akademie, sport, finansies, fasiliteite, terrein, ens.) in ag geneem is as deel 
van die besluitnemingsproses. Indien dit na deeglike oorweging van alle relevante aspekte sin 
maak om met die uitbreiding voort te gaan, wil ons werklik poog om dit te laat geskied met geen, of 
die minste moontlike, finansiële impak op die verhoging in toekomstige skoolfondse. Indien ons 
voortgaan met die uitbreiding, sal ons ook weer met die WKOD in gesprek moet tree rakende die 
moontlikheid om verdere bykomende fondse te bekom ten einde die projek moontlik te maak en 
moontlike tekorte aan te spreek. 
 
Op hierdie stadium is daar 5 bane in Gr 1 en 4 bane in ander grade. 
 
 
 
 
 
 
 
 



Bussie se vervanging 
Soos per nuusbrief gekommunikeer is een van die skoolbussies in Des 2012 op die skoolterrein 
gesteel. ‘n Bedrag van R320 000 is goedgekeur vir die aankoop van ‘n bussie (2de hands of nuut). 
Indien 2de hands, sal die bussie vir ‘n volledige AA toets gestuur word voordat ‘n finale besluit 
geneem word. Daar word beplan om die bussie met ‘n huurkoop te finansier. Daar is nie in 2013 
begroot vir die aankoop van ‘n voertuig nie en die paaiemente van die huurkoop sal uit 
opgehoopte fondse betaal moet word aangesien die skool nie vir ‘n surplus begroot het nie. 
Aangesien daar nie tans veilige oornag fasiliteite vir skool voertuie op die skool perseel is nie, is 
reëlings getref om die ander bussie en bakkie na-ure te stoor by personeellede se huise. Hierdie 
reëling sal hersien word sodra veilige stoorruimte op die perseel geskep is. 
 
Vraelyste 
Dankie vir u deelname aan die vraelyste wat in Februarie deur ouers ingevul is. Deelname was 
soos volg: 
 

 Gr.1-3 kuieroggend – 74 vraelyste is ingevul. 

 Gr.4-7 kuieroggend – 47 vraelyste is ingevul. 

 E-pos terugvoering  – 10 vraelyste is ontvang. 
 
Ons is in die proses om die vraelyste te verwerk en aksies aan voorstelle te koppel. Aspekte wat 
uitgestaan het vir die ideale skool van 2015/2016 is: 
 

 Top skool met goeie balans tussen Akademie/Sport/Kultuur 

 Goeie kommunikasie binne die skool en na buite 

 Goeie Christelike waardesisteem met gesonde dissipline 

 Skool met gelukkige leerders, opvoeders en personeel 
 
Elektrisiteit uitbreiding 
Hierdie saak wat reeds lank uitstaande is, word tans as deel van die bouprojek aangespreek. In 
die korttermyn ervaar die skool ongelukkig steeds kragonderbrekings op ’n gereelde basis. Die 
opvoeders is egter deeglik ingelig en bewus van die situasie en is voorbereid om met klasse aan 
te gaan ongeag of daar krag is of nie. Om tydelike verligting te bring, is daar ook reeds aansoek by 
die munisipaliteit gedoen om die nodige veranderinge aan te bring om die kragonderbrekings aan 
te spreek en te verminder. 
 
Daar is ook as deel van die bouprojek ’n munisipale aansoek gedoen om in die langer termyn die 
elektriese kapasiteit en toevoer na die skool te verhoog. Om die verhoging te akkommodeer, word 
dele van die interne elektriese verspreiding in die skool ook as deel van die bouprojek 
opgegradeer. Ons vertrou dat die kragonderbrekings in die tweede kwartaal sal afneem en 
binnekort iets van die verlede sal wees. Dankie vir almal se ondersteuning en geduld met die 
saak. 
 
Klerebank 
Die regsaksie wat in 2012 teen die SBL ingestel is word tans deur ons versekeraars se prokureurs 
hanteer. Die kriminele saak wat oorhandig is aan die SAP word gemonitor deur die SBL. 
 
Finansies 
Die dag tot dag finansiële toestand by die skool is gesond. Aansoeke vir vrystellings is ontvang en 
is in die proses van verwerking. ’n Meer gedetailleerde finansiële verslag sal in die tweede 
kwartaal gegee word. 
 
Terrein en Geboue 
Soos by die jaarvergadering in 2012 bespreek, is die aanbring van buiteligte wat in die wintertye 
die skool in die oggende moet verlig afgehandel. Daar is ‘n boek in die personeelkamer beskikbaar 
waar enige gebreke (of voorstelle) oor die terrein en geboue aangemeld kan word sodat dit onder 
die aandag van die persone wat die herstelwerk moet bestuur, kan kom. Afgesien van die dag tot 
dag herstelwerk en instandhouding, is ’n prioriteitslys saamgestel vir groter herstelwerk wat oor tyd 
aangespreek moet word. Die SBL sal per projek met ouers hieroor kommunikeer. 
 
 
 
 
 
 
 
 
 
 
 



Gebruik van drank tydens skoolaktiwiteite en op die skoolterrein 
Vanaf April 2012 geld baie strenger wetgewing wat betref die gebruik van drank op ‘n skoolterrein 
en by enige skoolfunksie waar kinders betrek word.  Die relevante wetgewing in hierdie verband is 
die Skolewet, sowel as die Wes-Kaapse Drankwet wat nou gewysig is.  In die verlede was daar 
uitsonderings, bv. fondsinsamelings, ens. waar drank toegelaat is, maar dit word nou 
ondubbelsinnig en streng verbied.  
 
Ons as verantwoordelike SBL kan nie anders as om seker te maak dat die skool voldoen aan die 
wetlike voorskrifte nie. Dit gaan ‘n impak hê op ons fondsinsamelingsaktiwiteite, soos die onlangse 
Ankerfees. Die wetgewing laat egter geen ruimte vir interpretasie in die verband nie, en so graag 
soos wat ons sou wou voortgaan om die gebruik van drank op ons skoolperseel te wil toelaat in 
sekere omstandighede, moet ons voldoen aan die wette van die land aangesien dit strook met die 
waardes wat ons as ‘n Christelike Afrikaanse skool onderskryf. 
 
Alle rolspelers is geforseer om kreatief en buite die boks te dink oor hoe om skoolfunksies steeds 
aanloklik, gesellig en pret te maak sonder die gebruik van drank. 
 
Vriendelike groete 
 
Deon Bezuidenhout      Marius Botha 
Beheerliggaam voorsitter Skoolhoof 
deonbez@dynasoft.co.za admin@lochnerhof.co.za 

 
 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Skoolhoof: Mnr. M.C. Botha 
Sarel Cilliersstraat, Strand, 7140 • Posbus 124, Strand, 7130 

Tel: 021 854 7316 • Faks: 021 853 4711 
admin@lochnerhof.co.za • www.lochnerhof.co.za 

mailto:deonbez@dynasoft.co.za
mailto:admin@lochnerhof.co.za
mailto:admin@lochnerhof.co.za
http://www.lochnerhof.co.za/

